
Annotatsiya: Ushbu tezisda O’zbekiston Respublikasi va chet mamlakatlarda hozirgi vaqtda 

barpo etilayotgan bino va inshootlarda beton konstruksiyalarini tiklashda keng qo’llanilayotgan 

fibrabeton elemetlarning ishini tadqiq etish bo’yicha bajarilgan tadqiqot ishlari bayon qilingan.  

Tayanch so‘zlar: Tarqalgan armatura, yupqa bazalt tola, basalt tolalitemirbeton, dispers 

armatura.  

 

 

Mavjud ilmiy tadqiqot ishlarini o‘rganish va tahlil qilish shuni ko‘rsatadiki, O‘zbekiston 

Respublikasi sharoitida bazalt tolasi bilan dispers armaturalangan markaziy siqiluvchi temirbeton 

konstruksiyalarning kuch ta’sirlari ostida ishlashi hali yetarlicha o‘rganilmagan. 

O‘zbekiston Respublikasida ishlab chiqarilayotgan bazalt tolalari va qurilish amaliyotida eng ko‘p 

hajmda va barcha turlardagi qurilish obyektlarida qo‘llaniluvchi oddiy og‘ir temirbetonlar ustida 

tadqiqotlar 

o‘tkazilishi eng maqbul variant hisoblanadi. 

Shu sababli, bazalt tolali temirbeton ustunlarning kuchlar ta’sirida kuchlanib-

deformatsiyalanganlik holatini va mustahkamligini aniqlash uchun kompleks eksperimental-nazariy 

tadqiqotlar o‘tkazilishi maqsadga muvofiq bo‘ladi. Buning uchun oddiy og‘ir betondan tayyorlangan 

bazalt tolali dispers armaturalangan temirbeton elementlarning vertikal kuchlar ta’siriga qarshiligini 

eksperimental tadqiq etish zarur[1-11]. 

Yuqorida keltirilganlarga asosan, mazkur ekperimental tadqiqotlarning vazifalari quyidagilardan 

iborat: 

1. Sinov modellari uchun qo‘llaniladigan oddiy og‘ir betonning mustahkamlik va deformativlik 

xossalarini o‘rganish. 

2. Namuna ustunlarini dispers armaturalash uchun ishlatiladigan bazalt tolalarini maqbul 

o‘lchamlarini aniqlash. 

3. Bazalt tolasi bilan dispers armaturalangan temirbeton ustunlarning kuch ostida ishlashini 

eksperimental tadqiq etish; bunda quyidagilar aniqlanadi: 

- namuna ustun elementning tashqi kuch ostida buzilish xarakteri va shaklining betonning 

mustahkamligi, bazalt tolasi bilan dispers armaturalanish foiziga va tolalarning o‘lchamiga bog‘liqligi; 

- beton va armaturadagi deformatsiya va kuchlanishlarning tashqi yuk ortishi bilan o‘zgarish 

miqdorlari[12-21]. 

Namuna ustunlar kuch beruvchi stendda siqilishga sinaldi. Stend maxsus 

tayyorlangan bo‘lib, u ustunlarni bitta yig‘ilgan kuch orqali sinash imkonini beradi. Yuklash stendining 

chizmalari 2.1-rasmda keltirilgan. Ustunlar stendning namunalarni sinash uchun mo‘ljallangan qismiga 

o‘rnashtirib sinaldi. 

 

 

 

 

 

 

 

 

 

 

 

 

 

 

 

 

2.1-rasm. Sinov stendining ko‘rinishi. a) old ko‘rinishi; b) yon tomondan umumiy ko‘rinishi. 1-

sinov namunasi, 2-ustun, 3-gidravlik damkrat, 4-yuklarni taqsimlovchi traversa, 5-tayanch to‘sini, 6-

tayanch to‘sin osti to‘sini, 7-asos plitasi, 8-asos,  9-gidravlik domkrat manometri, 10 -xavfsizlik trosi. 

 

Yuk 40 tonnalik gidravlik domkrat vositasida bosqichma-bosqich berib borildi. Buning uchun 

taqsimlovchi traversalar qo‘llanildi. Sinovlar boshlanishidan oldin namuna ustunda o‘rnatilgan barcha 

o‘lchov 

asboblari bo‘yicha boshlang‘ich o‘lchovlar yozib olindi. Bu ko‘rsatkichlar “Shartli nol” sifatida qabul 

qilindi. Yuklash sekinlik bilan bir necha bosqichda berildi. Bosqich yuki hisobiy buzuvchi yukning 

taxminan 9 % ini tashkil etdi. Har bir bosqichda yuk berib bo‘lingandan so‘ng, 10 minutgacha uning 

stabillashishi kutib turildi. Har bir bosqich yuki berilgandan so‘ng va bosqich so‘nggida o‘lchov asboblari 

bo‘yicha ko‘rsatkichlar yozib olindi. 

Tajriba jarayonida namuna ustunlarda o‘lchov priborlari va moslamalarining joylashish va 

o‘rnatilish sxemalari quyidagi rasmda keltirilgan (2.2-rasm) [23-37]. 

 

 

 

 

 

 

 

 

 

 

 

 

 

 

 

2.2-rasm. O‘lchov vositalarini joylashtirish sxemasi. 

1. namuna ustun; 2. soat tipidagi indikator; 3. indikatorni mahkamlash detail; 4. mahkamlash 

bolti. 

 

Betonning deformatsiyalari, ustunlarning yoriqlarni hosil bo‘lish vaqti (yuki) va ochilish kengligi 

namunalar buzilguncha o‘lchab borildi. Yukning qiymati domkratning manometridan yozib olindi. Yuk 

belgilangan qiymatga yetgandan so‘ng domkratning ventili bekitilib, shu qiymatda 15-20 minut ushlab 

turildi. Ko‘rsatkichlar priborlar orqali yozib olingandan keyin navbatdagi bosqich yuki berildi. Shu tarzda 

sinovlar davom ettirildi va namunalar buzilguncha olib borildi. Sinovlar tugagandan so‘ng hosil bo‘lgan 

yoriqlarning o‘rni belgilandi, namunalar rasmga olinib yoriqlarning balandligi o‘lchandi, ular orasidagi 

masofalar aniqlandi, ishchi armaturaning himoya qatlamlari aniqlanib ishchi balandlik o‘lchandi. 

Sinov paytida betonning deformatsiyalari, normal yoriqlarning hosil bo‘lish vaqti va yuk miqdori 

qayd etib borildi. 

Deformatsiyalar 350 mm bazada aniqligi 0,01 mm bo‘lgan soat tipidagi indikatorlar yordamida 

ko‘chma messura vositasida o‘lchandi. Siqiluvchi armaturalarning, hamda beton siqiluvchi sohasining 

deformatsiyalari ham kesim balandligi bo‘yicha avvaldan belgilangan ikkita nuqtalarda 240 mmli bazada 

0,01mm aniqlikda o‘lchab borildi. 

Tajriba vaqtida har bir bosqichda namuna ustunlarning sirti sinchiklab tekshirib borildi, dastlabki 

yoriqlar paydo bo‘lishi bilan ular darhol belgilanib, qayd etildi va ularning kengligi o‘lchandi. Shu 

vaqtning o‘zida erishilgan yuk qiymati ham belgilab qo‘yildi. Berilayotgan yuk qiymati buzuvchi 

yukning taxminan 85-90% iga yetganda o‘lchov priborlari yechib olinib, namuna buzilguncha yuklandi 

va uning buzilish xarakteri qanday kechayotganligi kuzatib borildi. Namuna ustunnlarda aksariyat 

holatlarda buzilish yuqori qismida yuz berdi, ikkita ustunda esa pastki va yuqori qismilaridan  buzilishi 

ro‘y berdi.  

Tajriba vaqtida namunalarning buzilishi hisobiy yuklarga yaqin qiymatlarda yuz berdi, barcha 

holatlarda tajribaviy yuk hisobiy yukdan o‘rtacha 10-20 % gacha farq qilishi qayd etildi.  

Tajribadan so‘ng namunalar stenddan yechib olinib, alohida joyga qo‘yildi va rasmga olindi. 

Ustunlarda yoriqlarining joylashishi, ularning o‘lchamlari, ochilish kengligi bir-biriga juda o‘xshash va 

yaqin bo‘lganligi qayd etildi. 

Ustun namunalarning deformatsiyasini o‘lchash, soatsimon indikatorni o‘rnatish uchun maxsus 

moslamalar ustun namunasinig ikki tomoniga vertikal xolda 100-300 mm masofada universal kley 

(Akfix) yordamida mahkamlandi. Bu moslama bir tomoni tapalaq bo‘lib ustun namunasiga 

(konstruksiyaga yopishtirih uchun, ikkinchi uchiga yaqin joyida yon qismida  4 mm li teshik mavjud 

bo‘lib u yerga soatsimon indikatorning bir uchi qotirilsa ikkinchi tomoni boshqa bir moslamaning 

shunday joyiga kirgazilib qotiriladi. 

